ኤርትራዊት ዋዕሮ

ክዝክራ ነታ ኤርትራዊት ዋዕሮ

ክትነጥር ክትዘልል ታርኻ ክዝርዝሮ
ታሪኻ ፍሉይ`ዩ ኤርትራዊት ጅግና ዓለም ዝምስክሮ፡
ኣብ ዓለም መን ኣሎ ዝወለደ

ከም ሓቀኛ ኤርትራዊት ኣደ

ኣወዳት ኣዋልድን ኩሎም ሓደ

ሽሕኳ ቁጽሮም እንተመሰለ ዝዋሓደ፡
ንዘክራ ነታ ጅግና ሕይወታ ዝበጀወታ

ንኩሉ ድሌታታ ገዲፋ ንነጻነት ዘብረቐታ

ብመርዛም መሳሪሒ እንዳሓረረት ከፊላ መስዋእታ

ናይ መወዳእታ ቃላ ዓወት ንሓፋሽ ነበረት ብስቅታ፡
እታ ዋዕሮ ኤርትራዊት ተድምጽ ኣላ

ትብል ሕድሪ ሰማኣታት ትኸብር ዶ`ላ?
ንኹሉ ሓፋሽ ሕዝብ ኤርትራ ብጅምላ፡

ትላበወለን ኣላ ነተን ቢጾታ ኣብ ገድሊ ዝዋዓላ
እተን ኩለን ተጋደልቲ ቢጾታ ዝሰንከላ

ጅግንነት ፈጽመን ስንክልና ዝከፈላ

ዓዲ ዊዒል ኮይና መታን ከይብላ

ጉቡኡና ንግበር ዕዳና ንክፈላ፡
እታ ስውእቲ ኤርትራዊት ዋዕሮ ናይትማሊ

ታሪኺ ኣለዋ ታሪኺ ገድሊ
ብዓይኒ መርፍእ ሓሊፋ ኮይና ፈትሊ

ንዘይሕለፍ ሓሊፋቶ ገይራ ዓቅሊ

ንሳ ኢያ እታ ኤርትራዊት ዋዕሮ ናይ ትማሊ፡
ናይ ማዕርነት ኣድላይነት ዘመስከራ

ደቐንስትዮ እየን ኣኣብ ሜዳ ኤርትራ

ድምብርጽ ከይበለን ናይ ጻላኢ ፈከራ
ንኤርትራ መለሳላ ኩለን ቀይሕ ባሕራ፡
ተመልከት ናይዛ ኤርትራዊት ዋዕሮ
ንጸላኢ ዓስከር ከም ማንትለ ከተባርሮ

ኣብ ጎቦ ኣብ ሜዳ ኣብ ስንጭሮ
ዘይክሓድ ሓቂ`ዩ ጸላኢ ከይተረፈ ዝምስክሮ፡

እታ ዋዕሮ ኤርትራዊት ስውእቲ

ታሪኻ ይገብራ ኣብ ዓለም ሕልፍቲ

ኣብ ኩናት ኣትያ ንጸላኢ ትቅንጽል በብሓንቲ

ኤርትራዊት ጓል ኣንስተይቲ`ያ ብልጽቲ፡

ኣብ ጎኒ ተጋዳላይ ተሰሊፊኪ ምስ ጸላኢ ዝተሓናነቕኪ

ምእንቲ ናጽነት ሕዝብን ሓገርን ዝተሰዋእኪ
ኣካልኪ ድኣ`ዩ ዚሞተ`ምበር ኣይሞተን ስምኪ

የሕብን`ምበር ኣየሕዝንን`ዩ ጽዋእ ሰማእትነትኺ፡

ዘልኣለማዊ ዝኽሪ ንኹሎም ሰማእታትና

ንሓብሕብ ስድራ ስውኣትና

ኤርትራዊት ዋዕሮ እዚ`ያ ትጽበ ካባና።

ምሕረትኣብ ሳሙኤል ስብሓቱ

